Сьöкыд тулыс
Тайö тулысö миян сиктын тшыгъялiс эз сöмын пода, но и сиктса войтырыс: коймöд во нин кыссис война, тшыг сюрс öкмыссё нелямын коймöд во.

Мыйсö сöмын эг сёйöй: и луксö, и кушмансö, и шома кöчансö, кутчысим нин кöйдыс вылö кольöм картупель кыш бердö, а веж туруныс век на эз мыччысь.

Нинöмöн вöлi вердны и курöгъясöс, да медым найö эз кувны, ми найöс начким да сёйим весиг став лысьöмсö.

Витя вонö да Лена сойö пластöн куйлiсны пöлатьын – тшыгъялöм вöсна эз вермыны ветлыны. И кыдз быттьöкö нарошнö тайö кадö дугдiс лысьтыны и мöсным, да и куканясьны эз вермы.

Мамö öдва кок йылас сулалiс, но пыр уджалiс колхозын. Тшöкыда рытъяснас мам гудйысис идзас зорöдъясын, корсис сю тусьяс; гарйывлiс кын муысь и йöнтурун да пырей вужъяс. Тшыг олöмыд, кыдз шуласны, быдторйö велöдö. 

Вот айыд локтас да, бара на кутам бура овны,– баитлiс мамö. Тадз виччысьöмыс и сетлiс сылы вынсö. Ме кыдзкö ветлöдлыштi, кöть и крукасьлывлi быд мылькйö, а рытъяснас ньöти нинöм эг аддзы – тшыгъялö- мысла синмöй вöрзис, öтчыд, шондiа косму тöлысся лунö ме петi град йöрö.

Кельдöдöм турунъяс костысь ме чеплялi ем йыв кызта веж турунторъяс, сэсся аддзи шомкор. Тадз корсьысьöмöн ме матыстчи Ерика баблöн стын дорöдз.

Сэнi миян картупель гу, дерт, дзик тыртöм вöлi. Гу вылас куйлiсны пöвъяс, да ме сэтчö гатш водi. Шоналöм пöвъяссянь ымралiс небыд ру да ме пондi ойбыртны, но ме весьтын ыткöбöн горöдiс петук:

– Кот-кот-кот! Кот-кот-кот!

Курöгъяс кокасисны стын саяс да сылы воча сэтшöм гора кутiсны горзыны:

– Кыт-кыт-кытöн?! Кыт-кыт-кытöн?! – повзьöм гöлöсöн юасисны найö петуклысь.

Ме лэптi юрöс, аддза: стын костöдыс дзескыда петö руд кань да вомас кутö кольк. Со петic сiйö, лэдзис вомсьыс кольксö да лöсьöдчис, тыдалö, сёйны. Ме кыпöдчи. Каньыд казялic менö да бöр кватитiс кольктö. 
– Рудылёк, Рудылёк! – кори ме сiйöс.– Вай меным кольксö, вай...

Сiйö тай кыдз видзöдлас виж синнас ме вылö, тiрöбтыштлас косяссьöм пельнас, да öд тöдiс менсьым гöлöсöс. Тöдiс сы вöсна, мый Рудылёк тшöкыда ветлiс мекöд чери вугравны да ме сiйöс пыр чöсмöдлi чери юръясöн да бордъясöн. А тöвнас, кор ме пыравлi Ерика баб ордö, каньыс пыр кайлiс менам пидзöс вылö: ме сiйöс пыр шыльöдлывлi, радейтлывлi, а Рудылёк пыр кургывлiс ассьыс öтсяма сьыланкывсö. 

– Рудылёк, тэ пöт, а ме тшыг. Нöшта на ме и вися,– вашкöда ме сылы да нюла косьмöм вомдоръясöс.

– Вот кыдз кокньыдджык лоас, сэк мунам мекöд кыйсьыны. Ме сета тэныд медыджыд да медъён пескансö. Тöдан кутшöм сiйö чöскыд! Тэ сэтшöм чöскыдсö эн на и сёйлы!

Коль меным, Рудылёк, кольктö, а ачыд босьт мöдöс. Тiян уна на колькйыд. Но, Рудылёк? Кула öд ме, да тэнö черинас вердысьыс некин оз ло...

Кань куньыштлiс синсö, нявöстыштiс гусьöн да пондiс зыртчыны чукнас стын бердö.

– Тэ колин сiйöс? Меным колин, Рудылёк?

Кань бара нявöстыштiс да кокниа труситiс-котöртiс ме дiнö.

– Лок, Рудылёк, лок, ме радейта тэнö,– кори ме сiйöс, да кань чеччыштiс пöвъяс вылö. Медводз сiйö исалiс пöвъяссö да чукöртöм веж турун чиръяссö, мыйсянь öвтiс бак да шыр дук, сэсся несйыштiс, вöлись чургöдiс бöжсö да сибöдiс мегыр моз вöчöм гöрбсö менам ки улö. Кутi ме каньсö, жмитi ме морöс бердам да мый вынысь уськöдчи кольöм кольк дiнö. 
Босьтi кольксö да лэдзи ме каньöс. Сiйö чеччыштiс стынбердса потшöс прасла вылö, сы кузя тапиктiс гид пельöсöдз да пырис сарайö.

Ме пуксьыштi картупель гу дорö шойччыштны. А петук бара кыдз горöдас:

– Кот-кот-кот!

Видзöда да: Рудылёк петкöдö мöд кольк! Синлы ог эскы, збыль-ö вомас сылöн бара на курöг кольк? Но кань öтарö синнас дзаръялöмöн петуклань видзöдö, матыстчис меланьö.

Со сiйö петiс миян межа вылö да чапкис кольксö. Пуксис да пондiс нювны кынöмсö. Чеччи ме, сибöдчи матöджык сы дiнö. Кань сöмын дзаркерис меланьö да нöшта на тэрыбджыка öддзис нювсьыны. Кули юркышöдöс, пуктi сэтчö кыкнан кольксö. Шыльöда каньлысь небыд мышсö, баита сылы:

– Гашкö, нöшта на ваян? Уна тiян колькйыс. Со мыйта курöгныд, а миян ньöти абу. Таысь ме тэныд куим песканöс сета. А кöсъян, так и тыпывъясöн верда. Ок, кутшöм чöскыд найö! Эн на öд видлы? Но, мун нöшта на вай,– ме лэптi ciйöс потшöс прасла вылö. Рудылёк видзöдлыштiс менам синмö да веськöдчис тöдса туйöд. Недыр мысти ме бара нин малалi сылысь юрсö, а кань мургис да зыртчис бокнас менам кок бердö.

Колькъяссö сёйим ульнас. Витя весиг нёльнан кольк кышсö кажйис. 
Рытнас мамö локтiс удж вывсянь да вайис пызь да пуис пызя рок. Асывнас Чалушканым вайсис, да ми быдса кружкаö н юим чöжйöв.

Коймöд лунас ме лöсьöдчи мунны школаö. А кор видзöдлi рöмпöштанö, ачымöс эг тöд: паныд меным видзöдiс гöгрöс синма, паськыд кымöса да чунь пасьта чужöма тöдтöм зонка.

Сы кымöс вылын нюжалöма кык чукыр, кор менам некор на татшöмыс эз вöв, дзик быттьö кöрт тувйöн кырыштö маöсь. Тайö эг вöв ме, Тури Петя, а кодкö мöд... Сöмын юрсиыс менам – мича веж, и сувтсöн сулалö.

Медводдза лунас жö, кыдз чинiс Иньва, ме котöртi вуграсьны. Тайö кадö посни черипиян тшыгöсь да пыр уськöдчö ны гаг вылас, дзик лы вылö моз понъяс. Сöмын найöс кыскав да вугыр бердсьыд мездав.

Пöльтiс ыркыд тöв, да ва веркöсыс неуна гыалiс. Видзöдан юас кыркöтшсяньыс, да гыясыс вачкысьöны, быттьö ва вылас песöм кучик вольсалöмаöсь – чукырöсь да чулькъяöсь.

Ю дорыс няйт, дзик быттьö быгзьöм ырöш койыштöма. Сы вывтi удитöмаöсь нин котравны сырчикъяс да ракаяс, корсьöмаöсь сёян. Берег пöлöныс шочиника куйлiсны зурасьö м керпомъяс, на вылын шонтысисны мугöм бобувъяс. 
Меным эз вöв окота няйтöсьтны нинкöмöс, да та вöсна ю дорас лэччыны кутi кер кузя, но кокöй вильдiс да ме сунгыси ваас. Со и чери кыйöм лои...

Гортын пöрччыси, пыдзралi ва паськöмöс да öшöдi сiйöс сёр вылö, а сэсся пасьталi айöлысь шабурсö да водi паччöр сэрöгö. Бур, мый мам син улö эг веськав, а то бурпöт эськö ассьыс молитвасö лыддис меным.

– А тэнö Лöз Пöль кыскис али мый ю дорас? – юасис менсьым Витька.

– Мыля шуан кыскис, Витю?

– Мыля йöйталан сiйöн.

– Ме мöй йöйтала?

– Мыля сiдзкöн дзебсясян? Мамö корсис, корсис да эз и аддзы тэнö?

Витькалы сöмын на куим арöс лоас, нинöм на прамöя оз вежöрт. А Леналы регыд вит тырас, сiйö вежöра нылочка. 

– Ленук, збыль öд корсис мамö?

– Да, Ёгор пöльыд тшöктiс, кор нинкöмсö вайис. Лöз шабура вöлi сiйö.

Пырис мамö, да Витька пыр и висьталiс: 
– Петькаыд, мамö, тöрöканъясöс кыйö... öмель – дурак сiйö. Сiдз öд мамук?

– Тайö мойдын. öмель-дурачокыс, кагукöй,– велöдö сiйöс мамöй,– а Петюыс миян шань.

– А мыля пач сэрöгас кайис?

– Тэ нö збыльысь, Петюк, пач сэрöгас? – юалiс мамö.

– Мый сэтöн керан?

– Вуграси да кынми.

– Но шонтысь, шонтысь,– баитö мамö.– Кысь сöмын эг корсь, а ва дорсьыд эг думайт.

Мамöлöн гöлöсыс пыр небыд гора, дзик нор пöлян кодь, а öнi нöшта на небыд. И югыдлöз синмыс нач сералö öнi.  Кор сiйö эштшöм гöлöсöн баитö, сэк сiйö, ме тöда, бур юöр меным вайö. Тадз сöмын баитö, кор сылы долыд.

– Мыля, мам, корсин менö?

– Жысь Ёгор волiс. Корö мöс видзны, пастукавны. Пиöс моз пö понда видзны. Да и няньсö кутас пö шедöдны, дугдас тшыгъявны.

– И мый тэ сылы шуин?

– Баита, мися, сыкöд.

– А кор тшöктiс локны?

– Аски нин Синяшорö кайöны.

Эг öтчыд нин ме вöвлы Синяшорас, кажитчö меным сэнi, да ме мамöлы шуи:

– Муна.

– Мун, абу мукöд кодь Ёгорыс, оз öбöдит. Сöмын нинкö- мыд киссьöма нин да, лöсьöдöма выльöс тэныд сетны. А сэсся, шуö, ачыс сэнi выльöс кыас...

